
begitoe sampe hari esoknja. Tapi dalem hari-hari sasoedanja habis tahon baroe, bebrapa kali pintoe blakangnja soeda diboeka kombali di waktoe kaadahan soeda djadi soenji.

Pada malem dari 8 Djigwee, roemahnja Boen-san soeda tinggal terpentang sampe poekoel doewa belas, dan adalah kira-kira poekoel satoe koetika Djambroet soeda poeles betoel-betoel dengen berbaring di samping babanja: tapi di itoe masa di blakang roemahnja njonja Boen-hoei masi ada doewa anak moeda jang sedeng omong-omong asik sekali. Marika itoe ada mengglėpok di djoe-bin, samantara pintoe di blakangnja ia orang ada dirapetken dari loear:

„Engga keh loe, engga laen maen ketakoetan sadja. Begini waktoe siapa nanti bisa taoe kita ada berdoewa-doewa di sini?"

„Eh eh, boleh kata engga katakoetan! Baek orang engga taoe, kaloe sampe orang dapet taoe, masa oeroengan engga tjilaka. Ini perkara boekan maen-maen."

„Betoel begitoe, tapi siapa jang nanti bisa dapet taoe kaloe boekan loe atawa goea jang kasi taoe. Saban-saban sampe di waktoe tengah malem baroe loe boekah pintoe; djangan kata malem, biar siang djoega siapa si orangnja jang maoe liwat di sini? Kaloe loe maen katakoetan sadja pengabisannja bikin goea dioega djadi endoet-endoetan."

